Мастацтва  Полацка.

Тэма: Ювелірная справа. Полацкія майстры. Дойлідства. “Полацкі сшытак”


Мэты: сфарміраваць у вучняў уяўленні па дадзенай тэме, абагаціць духоўны свет, выхоўваць у іх пачуцці гордасці за нашых продкаў, чые  прыродная працавітасць і талент тварылі цуды культуры.


Абсталяванне: старонкі часопіса “Мастацтва Полацка” ў выглядзе невялікіх схем.


Занятак праводзіцца ў выглядзе падарожжа па старонках часопіса “Мастацтва Полацка”.

План.

1. Уводзіны (1-ая старонка)

2. Ювелірная справа (2-ая старонка)

3. Полацкія майстры (3-яя старонка)

4. Дойлідства (4-ая старонка)

5. “Полацкі сшытак” (5-ая старонка)

Ход занятка

І. Уступнае слова настаўніка

Сёння мы адправімся ў падарожжа, але для гэтага нам не трэба пакідаць клас, горад. Мы здзейснім падарожжа па старонках часопіса “Мастацтва Полацка”.


Калі вам даводзілася гартаць старонкі “Энцыклапедыі гісторыі Беларусі” ці “Беларускай энцыклапедыі”, то вы маглі натрапіць на артыкул ”Полацк”, у якім падаюцца наступныя звесткі:


У 1498 г. Полацк атрымаў магдэбургскае права. З 1504 г. цэнтр Полацкага ваяводства. У 1579 г. С.Баторый, які хацеў ператварыць Полацк у апору каталіцызму і ў 1580 г. накіраваў  сюды езуітаў на чале з П. Скрыгай. У 1581 г. заснаваны касцёл і калегіум езуітаў, пры калегіуме створана Полацкая друкарня. У 1-й палове ХVІІ ст. пастаўлены мураваныя будынкі калегіума, дзе ў 1618-21 і 1626-27 чытаў лекцыі па рыторыцы, паэтыцы і антычнай міфалогіі паэт-гуманіст і мысліцель М.К. Сарбеўскі, працаваў тэатр. У канцы ХVІ ст. планіровачная структура горада складалася з Верхняга і Ніжняга замкаў і 6 пасадаў: Вялікі, Запалоцкі, Востраўскі, Якіманскі, Крыўцоў, Слабадскі. Было каля 80 вуліц і завулкаў. Полацк з’яўляўся важным стратэгічным пунктам і меў развітую сістэму абарончых умацаванняў. Верхні і ніжні замак былі абнесены драўлянымі сценамі і вежамі, якія злучаліся паміж сабой пад’емным мостам, перакінутым цераз роў. У ХVІ-XVII ст.ст. выраблялася Полацкая кафля. У Полацку складзены зборнік бел. музыкі ХVІ-XVII ст.ст – “Полацкі сшытак”. У 1601 г. узніклі 2 першыя рамесніцкія цэхі – кавалёў, кацельшчыкаў, слесароў, мечнікаў,залатых спраў майстроў і г.д. У сярэдзіне XVII ст. Каля 20 тысяч жыхароў (асноўная частка іх – рамеснікі).


- Вы пагадзіцеся са мной, што дадзены матэрыял вельмі кароткі, сціслы,а хацелася б ведаць больш. Вось іменна па гэтай прычыне мы адпраўляемся ў падарожжа (настаўнік адкрывае дошку, на якой размешаны старонкі часопіса “Мастацтва Полацка”).


ІІ. Знаемства з 1-ай старонкай “Уводзіны”


- Наш часопіс ахоплівае XV ст. – першую палову XVII ст. У першую чаргу мы павінны разабрацца, для чаго выкарыстоўваецца тэрмін мастацтва і што ён азначае (можна заслухаць меркаванні вучняў). Слоўнік падае наступнае тлумачэнне:

 
Мастацтва – спецыфічная форма грамадскай свядомасці і дзейнасці чалавека, якая адлюстроўвае яго светаўспрыманне ў пачуццева – канктрэтных вобразных формах, адзін з найважнейшых спосабаў эстэтычнага асваення свету, важны элемент эстэтычнай культуры. Уключае архітэктуру, музыку, тэатр, кіно і інш.


План нашага падарожжа наступны:

1. Ювелірная справа

2. Полацкія майстры

3. Дойлідства

4. “Полацкі сшытак”

ІІІ. Знаемства з 2-ой старонкай “Ювелірная справа”.

Вядома, што розныя рамёствы развіваліся ў Полацку з ІХ ст. Хрэстаматыйным стала імя полацкага ювеліра Л. Богшы, які ў 1161 г. зрабіў крыж Е. Полацкай. Згадкі пра вырабы полацкіх майстроў – сярэбраннікаў ёсць у шматлікіх працах археолагаў, гісторыкаў, этнографаў. Сярод помнікаў ювелірнага мастацтва ХVI-XVIII ст. Значнае месца займаюць культавыя рэчы: аправы абразоў (абклады) і кніг, літургічныя пасудзіны, выяўленыя экспедыцыямі сектара старажытнабеларускай культуры Інстытута мастацтвазнаўства, этнаграфіі і фальклору Нацыянальнай Акадэміі навук Беларусі ў 1972, 1977, 1979, 1984 г.г. Неабходна адзначыць, што абразы і прадметы культу невыпадкова называлі “царкоўнай казной”. Менавіта яна, у першую чаргу, забяспечвала выплату кантрыбуцыі і з’яўлялася аб’ектам ваеннай здабычы ў шматлікіх войнах XVI-XVII ст.ст. Верагодна, што большая частка “каштоўнасцей царкоўнай казны” выраблялася мясцовымі майстрамі. Заснаваны ў 1601г. полацкі цэх “металістаў” аб’ядноўваў кавалёў, кацельшчыкаў, мечнікаў,слесараў і “залатых спраў майстроў”. У сярэдзіне XVII ст. у Полацку працавала каля двух дзесяткаў сярэбраннікаў, большасць якіх была вывезена ў Маскву паводле ўказа рускага цара Аляксея Міхайлавіча: Андрэеў Іван, Мандрыкін Сцяпан, Якаўлевы Міхаіл і Сямен і інш. Паводле дакументаў Зброевай палаты Маскоўскага Крамля вядома, што Іван Андрэеў “сделал для царевича Петра Алексеевича серебряный умывальник, отделанный финифтью”; Якаўлеў Сямён быў у Маскве “мастером скорых ковчежных дел”.


Да сярэдзіны ХVII ст. Полацкае ювелірнае мастацтва развівалася на аснове мясцовай традыцыі, арыентавалася на візантыйскае і старажытанарускае мастацтва. Пасля 1667 г. у развіцці ювелірнай справы горада адыграла значную ролю  сувязь з Вільняй, дзе  з 1667 па 1730 г.г. выхадцы з Полаччыны навучаліся ювелірнаму майстэрству. З вядомых нам 17 вучняў 14- з Полацка,  2-з Дзісны, 1- з Глыбокага.


Да сярэдзіны ХІХ ст. у Полацку працавалі ў сярэднім 5 ювеліраў. Т.ч., полацкі цэнтр ювелірнай вытворчасці з’яўляўся даволі значным і дзейнічаў бесперапынна з моманту яго ўзнікнення да ХІХ ст.


ІV. Знаёмства з 3-яй старонкай “Полацкія майстры”


Цесна звязаны наш матэрыял з папярэдняй старонкай. Шкада, канешне, што пакуль немагчыма звязаць імены майстроў з тымі помнікамі  ювелірнага мастацтва, якія захаваліся, але тым не менш мы павінны ведаць прозвішчы нашых майстраў, ганарыцца тым, што Полацкая зямля дала нам гэтыя імены.


Андрэеў Іван, Арцем’еў Савін, Астаф’еў Сценька – ювеліры ХVІІ ст.


Долеў Іван Гаўрылавіч, Маркаў Мацюшка – дойліды ХVІІ ст.


Дарафееў Гаўрыла – ліцейшчык


Пракоп’еў Федар - чаканшчык

(больш падрабязны матэрыял пра полацкіх майстроў можна знайсці ў гісторыка – дакументальнай хроніцы  “Памяць” с.193 )

V. Знаемства з 4-ай старонкай “Дойлідства”


Знаёмства з гэтай старонкай трэба пачаць з паняцця Полацкая школа дойлідства. Гэта самабытная архітэктурная школа, якая склалася ў ХІ ст. у Полацкім княстве. Сфарміравалася ў культавым будаўніцтве на аснове пераасэнсавання традыцый візантыйскай архітэктуры пад уплывам першага манументальнага збудавання на тэр. Беларусі – Полацкага Сафійскага сабора. Найбольшага росквіту дасягнула ў ХІІ ст.. Для П. ш. д. характэрна муроўка з плінфы “са схаваным радам; якая ўтварала двухколерную гамму паверхні сцяны, радзей – з чаргаваннем слаёў плінфы і вапняку. Школа творча развіла адзін з кірункаў візантыйскай царк. – буд. традыцыі: план выцягнуты па падоўжанай восі, бакавыя нефы больш вузкія, дамінуе сярэдняя апсіда (бакавыя знадворку не выяўлены і часцей схаваны ў толшчы алтарных сцен). Асноўны тып культавых збудаванняў:

1- нефавыя бесслуповыя з адной апсідай і бабінцам (Пятніцкая царква Бельчыцкага Барысаглебскага манастыра); 3- нефавыя 6- слуповыя з трыма апсідамі, выяўленчымі знадворку (сабор Бельчыцкага Барысаглебскага манастыра); трохнефавыя 4- або 6- слуповыя са схаванымі бакавымі апсідамі (храм – пахавальня Полацкага Спаса – Ефрасіннеўскага манастыра, Віцебская Благавешчынская царква, Барысаглебская царква Бельчыцкага Барысаглебскага манастыра)


У шэрагу храмаў імеліся абходныя галерэі. Для некаторых помнікаў П.ш.д. характэрна размяшчэнне падкупальнага квадрата не над усходнімі, а над заходнімі парамі слупоў, што надавала кампазіцыі будынкаў цэнтрычнасць.Гэтаму спрыяла і канструкцыйна-дэкаратыўная сістэма перакрыцця падкупальнага квадрата ступенчатымі аркамі і ўтварэнне кубічнага пастамента барабана галоўнага купала, аздобленага звонку 3- лопасцевымі аркамі.


Мяркуюць, што полацкія дойліды ўдзельнічалі ў будаўніцтве Навагрудскаай Барысаглебскай царквы, будавалі ў Ноўгарадзе і Смаленску. П.ш.д. зрабіла вялікі ўплыў на далейшае развіцце архітэктуры Беларусі.


(Далей настаўнік звяртаецца да групы вучняў, што рыхтавалі невялічкае паведамленне “Манументальныя пабудовы ХV – першай паловы XVII ст.” На матэрыяле кнігі С.Тарасава “Полацк ІХ-ХVІІ ст.ст. Гісорыя і тапаграфія” с. 80-87, пасля выступлення вучняў натаўнік падводзіць вынік сказанаму).


Т.ч., у перыяд з ХІV па ХVІІ ст.ст.  былая зладжанасць у размяшчэнні манументальных збудаванняў, культавых пабудоў на першы погляд разбураецца. Але трэба ўлічваць, што некаторая частка новых цэркваў узводзіцца на месцы разбураных старых, і т.ч.,  працягваюцца горада – будаўнічыя традыцыі. Астатнія цэрквы размяшчаліся так ці іначай з улікам новага  геаметрычнага цэнтра Полацка, якім становіцца цэнтральная частка Вялікага пасада. Дзякуючы апошняму фактору і таму, што яны былі арганічна ўпісаны ў горадабудаўнічую структуру пасада, многія цэрквы захаваліся аж да ХХ ст. Непапраўная страта полацкай гістарычнай архітэктуры была нанесена ў сярэдзіне 30-х,50-х і пач. 60-х г.г. нашага стагоддзя. І асабліва разбуральным быў бомбавы ўдар савецкай авіяцыі па гістарычным цэнтры горада 28.05.1944 г.


VI. Знаемства з 5-ай старонкай  “Полацкі сшытак”


“Полацкі сшытак” – рукапісны зборнік старадаўняй беларускай музыкі ХVІ-ХVІІ ст.ст.; яркі ўзор беларускай свецкай кантавай культуры. Выклеены з вокладкі ўніяцкага служэбніка, набытага ў 1956 г. бібліятэкай Ягелонскага універсітэта ў Кракаве (Польшча). Папера зборніка выраблена паміж 1633-50 (паводле вадзяных знакаў), пераплецены служэбнік да 1680 г. “Полацкі сшытак” уключае больш за 60 вакальных і інструментальных музычных твораў з выразнымі стылявымі рысамі барока. Сярод іх шматагалосыя канты і псалмы, фрагменты царкоўнай музыкі з лічбавым басам (для выканання на аргане). Тэксты рукапісу напісаны на лацінскай, стараславянскай, старабеларускай мовах. Для запісу музыкі выкарыстаны 2 натацыі – круглая заходнееўрапейская (так званая італьянская) для літургічных твораў, круглая італьянская і квадратная “кіеўская” для свецкіх. На аснове зборніка ў Польшчы выдадзена грампласцінка “Песні, танцы і паваны”, на супервокладцы якой падкрэслена беларускае паходжанне музычных твораў. Некаторыя творы  “П.с.” уключчыў у свой рэпертуар ансамбль старадаўняй музыкі  Беларускай дзяржаўнай філармоніі “Кантабіле” (які і даў зборніку назву). Музыка “П.с.” неаднаразова выконвалася на БТ і радыё.


VII. Конкурс “Ты – мне, я - табе”


Вучні дзеляцца на 2 каманды. Кожная каманда павінна задаць некалькі пытанняў па тэме “Мастацтва Полацка”. Пераможцам стане тая каманда, якая дасць больш правільных адказаў.


VIII. Падвядзенне вынікаў


Вучні выказваюць свае заўвагі, прапановы па форме правядзення занятка, па яго матэрыяле. 



Уводзіны

Мастацтва


архітэктура
  музыка        ювелірная       






               
справа

               тэатр

Ювелірная справа


Культавыя рэчы




Полацкія майстры

Андрэеў Іван, Арцем’еў Савін, Астаф’еў Сценька

ювеліры,

           Долеў Іван Гаўрылавіч, 

           Маркаў Мацюшка

дойліды,

Дарафееў Гаўрыла – ліцейшчык,

Пракоп’еў Фёдар – чаканшчык

Дойлідства


Полацкая школа дойлідства

(склалася ў ХІ ст.)

Манументальныя пабудовы

ХV – 1 палова XVII ст.ст.

“Полацкі сшытак”


Рукапісны зборнік старадаўняй беларускай музыкі ХVI – XVII ст.ст.

Булаўка І.В. СШ №12

Старонкі часопіса прыкладаюцца





аправы абразоў і кніг








літургічныя пасудзіны





1601 г. – цэх металістаў 





“царкоўная казна”





“залатых спраў майстры”

